
Borgarar í Tórshavn 
hava altíð stuðlað upp­
undir nýggj átøk á skúla­
økinum. Hóast hetta, í 
mesta mun, átti at verið 
ein landsuppgáva, so 
hava lærarar, skúlaleiðsl­
ur, foreldur, skúlastýris­
limir og annað gott fólk, 
í felag lyft manga upp­
gávuna og sett nýggj til­
tøk í verk. 

Sum skúlastýrisfor­
kvinna í 4 ár í Kommu­
nuskúlanum og við 
royndum í millumtjóða 
nevndum í m.a. Norður­
landaráðnum, havi eg í 
verki víst, at eg eri ikki 
bangin fyri at taka ábyrgd 
og eri fús at bjóða meg 
framm á politiska víg­
vøllin at virka fyri at 
skapa størri trivnað og 
gera kommuna til eitt 
betri pláss at búleikast í. 

Her eru bert nøkur dømi, 
ið eg stuðli fult og heilt:

X   Musikksúla Miðnám 
– eitt tilboð til dugnaligar 
tónleikarar, ið varð byrj­
að av einstaklingum á 
Tórshavnar Musikkskúla.  
Ein succes við altjóða 
formati, byrjað av góðum 
kreftum, her í mentanar­
býnum Tórshavn. 

X   Listaflokkur í Tórs­
havnar Kommunuskúla, 
har ið børnini hava fing­
ið eina betri fatan av 
mentan og list í øllum 
sínum ríkidømi og marg­
feldni. 

X   Litir í leiki – enn eitt 
tilboð fyri at fjálga um 

kreativu evnini hjá børn­
unum. Hetta er í stóran 
mun eisini til at betra 
um innlæringina. 

X Fótbóltsflokkur í 
framhaldsdeildini – vit 
fegnast um, at ungdómar 
í framhaldsdeildini verða 
hildin til í skúlanum, so 
tey bókliga ikki verða 
eftirbátar. Tilboðið skal 
– nú royndartíðin hevur 
víst okkum at hetta rigg­
ar, vera enn fleiri í boði.

X  Fjarundirvísing – við 
tí framkomnu tøkni, ið 
dag er til taks, hava átøk 
verið gjørd, so lærari og 
næmingur í m.a. Stóru 
Dímun kunnu samskifta. 
Hetta er jaligt tiltak og 
er bert at stuðla hesum 
enn meira. 

Øll hesi nevndu eru sett 
í verk av framfýsnum 
lærarum, leiðslum og 
foreldrum, ið vilja styrkja 
og stuðla tí sera týdn­
ingarmiklu menningina 
hjá skúlaungdómi. 

Hesi fólk eru dýrgrip­
ar fyri okkum í høvuðs­
staðnum.

Eg vil vera ein sterk 
kvinnurødd í Býráðnum, 
ið veit, at framskygni og 
miðvíst arbeiði ber  fram 
á leið. 

Týdningarmesta virði 
eru okkara børn og ung­
dómar og tey ið dagliga 
starvast við okkara 
framtíðar tilfeingi.

 
X Andrea 
Heindriksdóttir   
–  so hendir nakað 

Eg taki ábyrgd!

kommunuval 2012

Hví stilla upp til  
kommunuval 2012?
X við Árant G. Berjastein

Eg havi valt at stilla upp á 
lista D til kommunuvalið 
2012. Hví tekur man tað 
avgerð at stilla upp til kom­
munuval? Tað kann vera 
nógvar orsøkir til tess, men 
eg havi valt at stilla upp, tí eg 
eri ikki nøgdur við gongdina 
hjá Fuglafjarðar kommunu 
síðstu mongu árini. 

Eg havi skrivað mær fýra 
punkt niður, sum kunnu vera 
við til at gera Fuglafjørð til 
bestu kommunu í Føroyum. 

Hesi punkt eru: missión, 
viðri, opinleiki og differenti­
ering 

Missión
Fuglafjarðar kommuna má 
gera sær púra klárt, hvat 
hon ætlar í framtíðini. Tá ið 
man hevur lagt út í kortið, 

hvat man fer at arbeiða við, 
so má man haldi seg til tað 
og gera tað liðugt. Á hendan 
hátt er eingin ivi um, hvørja 
kós Fuglafjarðar kommuna 
hevur sett.

Virði
Tað størsta virðið ein kom­
muna hevur, er borgarin. 
Tað er sjálvandi gott fyri 
eina kommunu at hava 
nógv arbeiðspláss at bjóða 
borgarinum, men uttan borg­
aran er eingin kommuna. 
Tíðin er komin, har man 
lurtar eftir, hvat borgarin 
hevur upp á hjartað. Avgerð­
ir skulu sjálvsagt takast í 
kommununi, men man eigir 
at lurta eftir, hvat borgarin 
ynskir.

Opinleiki
Opinleiki og politikkur eru 
tvey ting, sum kunnu vera 
ring at fáa at virka saman. 
Men eg trúgvi, at tað ber til, 
um fólk eru sinnaði til tess. 
Fyrimunir við opinleika er, at 
man fær nógv lættari arbeitt 
saman í kommununi, og man 
fær nógv fleiri ting fram, 
sum kunnu gera Fuglafjørð 
til ein betri bý. Eisini kann 
kommunan spara nógvar 
pengar við at arbeiða opið 
og erligt við tí, sum gerast 
skal. Og ikki minst fær 
man reinsað út í gitingum 
og speklatiónum um, hvat 
gongur fyri seg.

Differentiering
Tá ið eg hugsi um differentie­
ring, so hugsi eg um tvey ting: 

Borgarin og tað materiella. 
Fuglafjarðar kommuna hev­
ur eina ávísa upphædd at 
arbeiða við hvørt ár, eingin ivi 
um tað. Her má man gera sær 
púra greitt, hvussu nógv man 
setur av árliga til útbyggjing 
og annað í kommununi. 
Síðani má man eisini gera 
sær greitt, hvussu nógv man 
brúkar til at gleða borgaran 
í kommununi. Hetta hevur 
eisini við sær, at fólk trívast 
og føla, at tey eru ein partur 
av býnum.  

Man má gevast við at 
blaka pengar í eina verkætlan 
í nøkur ár og síðani gloyma 
fólkið, sum býr í Fuglafirði. 

Andrea Heindriksdóttir Árant G. Berjastein

	

Eg lovi ikki
Eg lovi ikki at byggja 
stórar borgir.

Eg lovi ikki fólki stórar 
kekkar.

Eg lovi ikki at kollvelta 
nakað øki.

Men eg lovi eitt, og tað 
er at gera mun, har eg 
eri og hava hjartað við í 
øllum neyðugum 
avgerðum.

Tín atkvøða ger mun
Kom á val og set x 
við meg á lista 

Bjørghild Djurhuus

Mortan hjá Andreasi og  
gastronomiski marknaðurin 
í Vágsbotni
Verfaðir mín var til skips 
samanvið Mortan hjá Andre­
assi, teir vóru saman á 
“Magnusi”, “Brandi” og “Kalls­
evna”. Hetta var gulltíðin tá 
Hvannasundsbrøðirnir, Kim­
bil, Kjølbro og onnur við 
teimum vóru grundstøði 
undir Føroyska búskapinum.

Sum øllum kunnugt gjørd­
ist Mortan seinni skipari, 
slóðari fyri fiskiskapi undir 
Føroyum, hann var ein av 
undangongumonnunum í 
alingini og seinni árini 
útróðrarmaður burturav. Í 
løtuni er hann farin inn í 

gastronomiska heimin har 
hann í Vágsbotni selur flak, 
frikadellir, knettir og annað 
gott ur okkara ríka havi.

Verfaðir og Mortan eru 
enn væl og tað var mær tí ein 
stór gleði, nu eg liggi á ferð at 
vitja verfaðir, at keypa hon­
um kjálkar og knettir frá 
Mortani og bera heilsur teirra 
millum.

Marknaðurin í Vágsbotni 
hevur stóran týdning fyri 
Havnina, bæði okkum sum 
búgva her og ikki minst 
ferðamanninum sum veru­
liga kann royna heimsins 

besta fisk ! Men marknaðurin 
skal gerast størri og verða 
líkir teimum í Bergen og 
Stavanger. Vit skulu kunnu 
selja ALT  í Vágsbotni sum vit 
framleiða,  tað verði seg land­
búnaðarvørur, skeljadjór, 
fiskur, grønmeti, heimaídnað­
ur osfrs. Tíðanverri eru tað 
EU reglar sum Heilsufrøðis­
liga Starvsstovan umsitir á 
alt ov strangan hátt fótonglar 
sum forða fyri at markn­
aðurin kann vaksa, karmar­
nar og umstøðurnar eru har.

Komið eg í Býráði vil eg 
berjast fyri at Mortan, Carl 

August, Palli í Hvannasundi, 
Johan McDonald og øll onn­
ur sum selja teirra vørur í 
Vágsbotni og sum veruliga 
ríka okkum hvønndagin bæði 
við sínum vørum og hugna­
liga túnatosi skulu fáa bestu 
karmar at virka undir so at 
tað eisini kann verða fíggj­
arligt áhugavert hjá hesum 
okkara eldsálum. Enn eina­
ferð vil eg siga: Vit hava 
heimsins bestu rávørur ! Lat­
um taka eitt lógvatak fyri 
Vágsbotnsmarknaðinum.

Johan Mortensen
Valevni fyri Tjóðveldi


